
A2r 

Den hohgebornen durchleüchtigē 

furſten vnd herrn/ herrn wilhalmen vnd herrn Ludwigē 

gebruͤdern/ Pfaltʒgrauen bey Rein/ Hertʒogen in obern vnd Nidern 

Baiern ⁊c. beden regirenden landßfürſten/ ſeinen gnedigē 

herren/ ein Gotſeliges fridliches/ regiment vnd 

gehorſam willig dienſt 

ʒeuor. 

DVrchleutig fürſten/ gnedig herrē/ Wiewol ich erſtlich bei mir 

ſelb etwas irrig/ waſerlai Moecenaten vnd Schutʒhern/ ich 

diſer ſchmalen arbait/ der verteutſchten Juſtinianiſchen Jn⸗ 

ſtituten ſuchen ſol/ auch ich beruͤrte verteutſchūg anfangs al 

lain mich ſelb ʒeuͤben fürgenommen/ vnd nachuolgends durch den hoch 

beruͤmpten Oratorn vnd Ʒierredner Balthaſarn Peuglen/ etwa Paſſau 

riſchen Statſchreiber/ itʒo E. F. G. Cantʒler ʒů Burgkhauſen/ vn̄ ʒemal 

in anſehung des Edlen vnd theuren Wolfgangen Schwartʒdorfers E 

F. G. Rate vnd Rentmaiſter ʒe Straubing/ ſo bede mein freuntlich lieb 

herren/ Auch von etlichen andern meinen bekhanten freundtē vn̄ Ambt 

leuten ⁊c. im fürſtenthumb Bairen/ dieſelb Dolmetſchung menigkliches 

vrtel frey fürʒelegen bewegt: So hab ich gleich deßhalbenn E. F. G. ʒů 

Schutʒhern/ vnd ſouil deſter anmuͤtiger ʒůerbitten fürgnom̄en/ wieuil 

adelicher derſelben fürſtlich gmuͤet vnd tugent/ ſich gegen iderman ʒů ge 

nediger wolfart erʒaigen/ vnd nieman ſeiner ʒimlichen bitt/ on genedig 

erhoͤrung abſchaiden laſſen. Derhalben dann ich von denſelben E. F. G 

Ambtleuten ſolh dedication ʒůwagen verurſacht/ vnd dermaſſen hertʒ 

empfangen/ das ich bei inen nit ʒweiffel/ dann ſie werden mein arbait/ ſo 

jnen vnd andern ʒů dienſtlichem willen beſchehen/ mit gůtem glimpfen 

beſchirmen/ vnd E. F. G. hierin vertreten. Nit allain aber/ das ſie diß ar 

bait/ die eben wie mans geträid vmbſchlecht/ alſo auch nur vō ainer ſpra 

che in die ander/ ſouil Got ſein ſegenn darʒů gegeben/ tranſformirt vnnd 

vmbworffen iſt/ ſo hohe ſolten achten: ſonder am maiſten derhalben/ dʒ 

ſolh ſaat vn̄ getraid geſchribner recht/ dem Chriſtenlichen heyligſtē Kai 

ſerthumb/ deſſen glid E. F. G. vnder den anſeheligſten im hayligen Roͤ⸗ 

miſchē Reych geacht vn̄ ſei/ angehoͤrig iſt. Deßhalbē auch E. F. G. in irē 

gſchribnē Bayriſchē lādßrechtē die warlich mit ſo Fürſtlichē fleiß auffge 

richt vn̄ vō E. F. G. reformirt/ dʒ ſie khainen andern weichen) allē Rich 

tern geboten/ das ſie den Gerichten nach des lands in Bairen iūgſt auff 

gerichtem Rechtbůch/ vnd Gerichts ordenung/ vnd derſelben redlichen/ 

leydlichen vnd erbarn Statuten/ ordenungen vnd gůten gwonhaiten/ 

getreulich vnd mit fleyß außwarten ſollen: Wo aber der khains vorhan 

den/ nach des heyligen reichs rechten/ dem gaſt vnd landman/ armen vn̄ 

reichen gleich woͤllen richten ⁊c. Dieweil auch die gegēwurtigē Jnſtitut 

nit allenthalben in irem erſten vnd vorigen werde gehalten/ darinn ʒeit 

vnd ſtat/ nach der welt lauff gelegenhait/ vill verendert/ derhalben dan̄ 

noch taͤglich auff einreiſſūg newer vngbürlicher ʒerrüttūg buͤrgerlicher 

                                                                                                        A    ij 

A2v 

polycei/ auch new conſtitution vnd ordenungen ʒů gemains fridens vndꝰ  

haltung auffgericht muͤſſen werden/ vnd nichts bſtandigs vnder dꝰ Sō 

nen bleiben mag: So werden ſie doch den teutſchen laien vmb ſouil mer 

deſter angenemer werden/ wieuil mer yedwederm liebt/ aller ding erſtē 

anfang/ vnd welhermaß die burgerlichen recht bey den alten mit ſo hohē 

fleiß beſchriben/ vnd biß auff vns geerbt/ ʒůerforſchen: Dadurch ſie nach 

malen allerlai rechtmeſſig erkhantnus Khajſerlicher Conſtitution nitt 

allain verſteen ſonder der gedechtnus deſter haͤbiger moͤgen beuelhenn. 

E. F. G. hierauff vnderthaͤnigs fleiß ʒům hoͤchſten bittend/ mich/ ſambt 

diſer dolmetſchung/ ſo ich denſelben dediciert/ auffopfer/ vn̄ ʒū liecht vn̄ 

finſter hiemit aller gehorſam beuilh/ in ir fürſtlich gnad vnd ſchirm anʒe 

nemen vnd ʒůempfahen: Dadurch etlich ander gemainen nutʒ mit bůch⸗ 

ſtabiſcher arbait ʒefordern. ſich khain ʒeit vnd muͤhe abtreiben laſſen/ vn̄ 

E. F. G.deſſen ewigen ſegen von Got werden empfahen/ auch ich in all 

moͤglichweg ʒůuerdienen khainen fleiß ſparen/ vnd mich abermals den⸗ 

ſelben gehorſamlich hiemit beuelhen will.            Datum Maͤnſe/ am fünf 

ten Januarij/ Jm xxxv. iar. 

E. F G. 

Vnderthaͤniger 

Ortholph Fuchſperger Richter 

vnd Secretari deß. 

 

Gottes gnade vnd fryd/ mit erbie- 

tung ſeyner dienſt/ wünſcht Ortholph Fuchſperger 

von Ditmoning/ dem Freünt⸗ 

lichen leſer ʒeuor. 

WEllicherlay maß der Chryſtenlich ynwendig/ nach Goͤttli⸗ 

cher bildmus beſchaffner menſch vnd gaiſt/ ſo deß barmhertʒigen Gottes 

gnaden/ durch den glauben ainig empfind/ von dem außwendig ſynlichē/ 

vnnd aller ʒerſtoͤrlichait vnderwoffenem Adam vnderſchaiden ſey: iſt al⸗ 

lain verporgen den Gotloſen/ ſo das oͤbreſt inn das vnderſt/ vnd alle ding 

inn den Phariſeiſchen Saurtaig durcheynander vermiſchen. Den ynn⸗ 

wendigen menſchen ʒuͤregieren/ ſeyns hertʒens tieffeſt vnd verporgeneſt gedaͤnkh ʒuͤerkhen 

A3r 

en/ die ſelben mit aignem gewiſſen/ mehr dann mit tauſendt ʒeügen/ ʒeuͤberweyſen/ auch 

mit deß glaubens erkandtnuß ʒuͦbegnaden etc.    Vnnd der gleychen vnʒelichs/ nach ſey⸗ 

nem Goͤttlichen gefallen/ inn ander vylfaltig weeg/ all vnſer leben ʒůlayttenn: hatt Gott 

hymels vnd der erden ſchoͤpffer/ ja der ſich vnſer gnadͤiger vatter ʒuͦſeyn angebotten/ vnnd 

vnns auß aller verſůchung ʒuͦerledigen verhaiſſen/ jhm ainig vorbehaltten/ vnd khainem 

menſchn ſolch Goͤtlich wiſſen/ Regiment/ vnd macht nye ʒuhaben beuolhen. Was aber 

ſich in diſen vnd andern dingen/ mit dem menſchen von außwendig ʒůtregt: als Chriſtū/ 

oder den glauben durch das gepredigt wort ʒůfaſſen/ durch den Tauff ſich Chriſtenlicher 

kirchen eyn ʒuͦleyben ⁊c. Ja ein Burgerlich frydlich lebē/ mit thůn/ laſſen/ worten vn̄ wer⸗ 

cken/ ſouil das ſynnlich flaiſch ruͤret/ ʒefuͤren: Darin̄ iſt von Got vattern/ etwas merere er 

kantnus vnd macht dem menſchen gegeben/ nach ſeinem barmhertʒigen willen ʒůhandln. 

Chriſti vn̄ deß glaubens handel/ dadurch wir ainig ʒur ewigē ſelikait gerechtferigt/ ſeyn 

nit vō diſer welt/ vm̄ dʒ den chriſtē nit geſtatt würd/ gewalt mit gewalt ʒůuertreybē/ ſondꝰ 

vil mer gedultig ʒůleydē/ vn̄ dē andꝰn backen dē maulſtraich darʒebietē/ odꝰ wan̄ ſy ainer vm̄ 

den rock für gericht fordert/ jm auch den mantel ʒelaſſen/ wie auch petro dʒ ſchwert einʒů 

ſteckē beuolhē: derhalbē dʒ alles vn̄ dergleichē/ allain durch die bibliſche vn̄ deß gaiſts ſchrif 

tē/ ſo in̄ ewikait vnuerruckt bleybē/ vō gott ʒehādlē vꝰordēt/ vn̄ kainē mēſchē ainigerley orde⸗ 

nūg/ diſpēſatiō/ odꝰ vꝰendꝰūg darī ʒemachē erlaubt. Dan̄ diſer vō got gſchēcktē gerechtikait 

halbē/ iſt kainē chriſtē/ auch biß in dē tod vꝰfolgt ʒůwerdē/ bſchwerlich: vnangſehē dʒ dꝰ auß⸗ 

wēdig corperlich mēſch/ mit flaiſch/ ſin̄e/ vn̄ vꝰnūft allweg dawidꝰ ſtrebt/ ſolch gaiſtlich got 

tes regimēt vn̄ recht nit faſſen kā/ vn̄ vnſer vernūft die predig deß creütʒ chriſti/ für ein tor 

recht ding haltē můß. Nach dē aber dꝰ fleiſchlich mēſch dꝰ goͤtlichē ordnūg/ bald nach ſeiner 

beſchafūg/ ſich geſpreytʒt vn̄ vngehorſā befūdē: do hat got jm/ vn̄ alle ſeine flaiſch erben/ ʒů 

merer erkātnꝰ ſeiner ſchwachait/ auch ʒů ainē gedenck ʒaichē/ dʒ er dē goͤtlichē beuelhe/ hin⸗ 

für beſſere gehorſā thū ſoll/ ein ewige leybſtraf an den halß gehenckt/ Nālich/ dʒ er jm ſch⸗ 

waiß ſeins angeſichts/ dʒ brot nieſſen/ kind gebern/ vn̄ mit der gleicht koͤmer andꝰs thůn vn̄ 

leidē ſold. Darʒů im noch vō wegē eīs gůtē mēſchlichē außwēdigē lebē dʒ natütlich gſatʒ in 

ſein hertʒ gſchrybē/ dʒ er mit ſeinē naͤgſtē hādlē ſoll/ wie er ſelb gern vō im auch gewartē odꝰ 

habē wolt. Aber vnbedacht ſolchs alles/ habē die ſündlichē begird deß flaiſchenē adās/ von 

tag ʒů tag/ den̄och nur mer vn̄ mer vberhādgenom̄en/ vn̄ die gātʒ welt dermaſſen bedeckt/ 

dʒ ſy derohalbē nit moͤcht dꝰ ſindfluß entweychē: ja alſo hat dꝰ lugēuater die nachkom̄ēd wel 

te/ welche doch vō got natürlich frey beſchafen/ bald ʒů Noes ʒeitē beʒaubert/ dʒ ſy vm̄ jrer 

ſundē willē/ viler tyran̄ē aller ſchwaͤreſts regimēt habē muͤſſen geduldē: wie dan̄ geſchribē/ 

dʒ got vō deß volcks ſündē wegē/ ein gotloſen regierer ſetʒē/ vn̄ vil fürſte dꝰhalbē machē woͤl 

le: hat nit got dē iudē/ vm̄ dʒ ſy frem̄de goͤter angenom̄en/ vn̄ gots regimēt nit woltē leidē/ 

jn/ durch ſamuelē/ dē künig ſaul vꝰordent/ vn̄ ſein tyran̄iſch regimēt nach dꝰ lēge furgemalt/ 

welchs ſo ſchwaͤr auf jr achßlē gelegt/ dʒ auch got/ wo ſy in gleych in ſolchē ʒwāg anruͤffen 

    Wie dē aber allē/ die oͤberkait fließ auß welcherlay (wurdē/ er ſy den̄och nit wolt hoͤrn. 

vrſach ſy woͤlle/ ſy ſey gůt/ gerecht/ odꝰ gotlos: ſo kompt jr doch ſolcher gwalt allaī vō dꝰ ewi⸗ 

gen gots ordnūg: alſo/ dʒ auch got deß künigs lefftʒē vn̄ hertʒ/ mit ſeiner hād ʒůregiern für⸗ 

gibt/ vn̄ fleyſſig geboten hat/ jm nit vbel nachʒůredē od ʒefluͤhen: auß vrſach/ dʒ die oͤber⸗ 

hād dʒ ſchwert nit on vrſach trag/ ein dienerin gotes/ vns ʒů gůtē/ vn̄ nit dē from̄en/ ſondꝰ 

den boͤſen ʒů ſchreckē verordēt ſey. Derhalbē dan̄ ein yeglicher mēſch/ vm̄ gotes ordnūg wil⸗ 

len/ derſelbe ſchuldigē gehorſā laiſtē/ vn̄ ſichdawidꝰ nit ſoll ſetʒē: ſeydmal got ſich deſſen ſel⸗ 

ber an̄emē will. So hat auch joan̄es an dꝰ vꝰordētē kriegsbſoldū benuͤgig ʒů ſein beuolhē/ da⸗ 

durch er warlich dē gmainē nutʒ vn̄ fryd/ mit waffen ordēlich ʒůbeſchütē/ nit hat woͤllen 

vꝰnainē/ chriſto ſelb/ hat dē roͤmiſchē kaiſer ſein recht nit vꝰgebēs beſtaͤtigt/ jm den ʒolle gege 

bē/ vn̄ andern dē ʒinſpfen̄ ʒeraichē beuolhē. So hatt er durch Pilatū/ welchs gwalt jm von 

got geordent/ vn̄ in̄ kainer Jüdiſchen auffruͦr/ ſein leben für vns woͤllen opffern. 

    Solche oͤberkeit hat ſich nach hingelegter tyran̄ey/ warlich nit on gots gnedig fürſehūg/ 

ʒů jres regimēts vn̄ gmains frydēs bſtaͤndiger vndꝰhaltūg an manigerley ortē vn̄ laͤnderē/ 

vilerley ordenūg vn̄ gſatʒ ʒemachē vnderſtāden/ vn̄ dieſelbē ʒů ewiger gedaͤchtniß bißweylē 

in ſchriftē laſſen verfaſſen. Welcher gſatʒ rechtbuͤcher ʒuͦleßt/ allain bey den roͤmern (ich ge 

ſchweig der andꝰn nationē) biß auf kaiſer Juſtiniano ʒeit/ ſo nach chriſti geburt im̄ D. xxv. 

Jar das Roͤmiſch kaiſerthumb bey xxix Jarn/ nach hyſtoriſcher anweyſung ynngehabt/ 

inn dye ʒway tauſendt/ inn ʒerrütter ordnung waren funden.         Welliche alle/ bemelten 

                                                                                                                                  A     iij 

A3v 

Kaiſer inn ein klain anʒall buͤcher auffgeſchürtʒt/ alſo das ehr allen vberfluß darinn abge⸗ 

ſchnitten/ vnd allain was verſchiner ʒeyt die aller treffenlichſten Rechtgeuͤbteſten maͤn⸗ 

ner/ mit ainhelliger ſtym̄e angeborner vernunft vnd gmainem natuͤrlichen verſtand/ für 

guͤtt vnd recht gehalten/ auch gmaines regiments nothurfft erfordert/ in ain Sum̄a hat 

laſſen beſchreyben: So auff heütigen tag/ wo nit ſonder geſchrybne landrecht/ oder ander 

vernünfftig breuchig gewonhaiten/ weliche doch gemaintlich ſchier all auß diſen genom⸗ 

men/ vorhanden/ inn allen Chriſtenlichen regimenten werden gebraucht. Namlich am 

maiſten der vrſach halb/ das diſe Rechtbuͤcher/ nit allain was yedem menſchen in ſonder 

hait gehoͤrig/ ſonder wellicher maß auch ains gantʒenn verſambleten volcks oder lands/ 

gmainer nutʒ vnd fryd/ on wellichen wir bey ainander nit moͤchtn wonen/ befürdert/ vnd 

erhalten werden ſold/ ordenlich leren. Dann wann diſes rechtens wiſſenhait vnd handha⸗ 

bung/ von den menſchen aufgehebt/ wurden wir weder inn noch auſſer vnſern heuͤßlichen 

wonungen/ bey vnſerm haab vnd guͤtt/ geliebten freundten/ eltern/ ſa weyb vnd kindern/ 

mit frydlicher vnd froͤlicher ainigkait moͤgen leben. Nyeman wurd erkhennen/ was ſein/ 

was ains andern/ was ſeyn vaͤtterlich erb/ oder was ſeyner khinder gebürender tail waͤre. 

Alle guͤtte vnd billichhait wurd auffgehebt/ vnd die erſt vyhiſch wildhait/ darin̄ die men⸗ 

ſchen ainſam inn den waͤlden/ ſich mit aichel ſpeyſten/ ein yeder ſterkher den ſchwechern be 

ʒwang/ widerumb fürher brechen. Wer wolt als dann inn den ſtetten oder auff dem land 

tugentlich moͤgen leben? ſeydmal durch gewalt vnnd tyran̄ey/ vor der khain vnſchuldiger 

ſicher/ all ʒucht vnd khoͤnſt wurden verwuͤſtet. Allhie wie wurden ſich all ynbrünſtighait 

vnnd lere der Goͤttlichen ſchryfften muͤſſen ſchmucken? dadurch doch ſonſt all menſchen 

yegklicher inn ſeiner vocation vnd beruͤffung/ ſich ains gleychen rechtens gebrauchen/ die 

moͤrderiſchen empoͤrung wider gedempfft/ alles vnkhraut der laſterhaften menſchen auß 

gewurtʒet/ die from̄en beſchütʒt/ den nidergedrukhten wider auffgeholffen/ vnd von allem 

vnrechten gewalt endſchüttet moͤgen werden. Wer mag aber diſes Rhoͤmiſchen rechtens 

herkom̄en/ wirdigkait vnd nutʒberthait gnuͤgſam erʒelen? Vnd ſeydmal ſolliche lobe dye 

aller gelerteſten/ der groſſen maieſtet halben/ byßweylen einʒiehen: ſo ſols auch hye vil lie 

ber der taͤglichen erfarung inn gmains nutʒ regimentn/ darin̄ des rechtens würkhung am 

maiſten geſpürt/ vnd ein yegklicher woll empfündet/ allain beuolhen werden. 

    Allain ſoll der gůtthertʒig leſer vermerthenn/ das vnder allen obernen̄ten Juſtiniani⸗ 

ſchen rechtbuͤchern/ diß gegenwürtig Jnſtitutē/ für den erſten grond aller rechtlichen er⸗ 

kandtnuß gelegt/ vnnd deßhalb vms ſouil deſter fleyſſiger gelernt ſollen werden: wie dan⸗ 

Juſtinianus ſollichs ʒethuͤn inn ſeiner vorred ſelb beuͤilhet/ vnnd ſie deßhalben geſchryben 

ſein/ fürgibt/ am maiſten darumb/ das die andern rechtbuͤcher/ der manigfaltigen mate⸗ 

rien halben/ durch vil titel hin vnnd wider ʒerſtroͤet/ dem anfahenden Schueler nit allain 

jren verſtand byßweylen verpergen/ ſonder jhne ſollich wiſſenhait gar ʒůuerlaſſenn/ vnnd 

daran ʒuͤuerʒweyfflen verurſachen wurden. Wer wolt ſich als dann ains ſollichen ſchatʒs 

troͤſten/ wellicher ſo teüff vergraben oder verborgen/ das auch dye jm mit hoͤchſte fleyß 

vnd koſtenn nach ſuechten/ jne dennoch nicht moͤchten finden? Sollichem ʒefürkhom̄en/ 

ſein all Juſtinianiſch rechtbuͤcher vnd ʒemall fforū/ in̄ diſe Juſtitut dermaſſen gefaſt vn̄ 

Sum̄iert/ auch in ein ſo verſtendige ordnung gebracht/ das warlich diſer leſer nur ein ſai⸗ 

nen hirn haben můß/ wellichs vnwiſſenhait damit veriagt nit werden mag. So gar aigen 

lich werden all Juriſtiſch woͤrter hierin beſchryben/ ſo gar voͤllig in jhr aigenſchafften ge⸗ 

thailt/ vnd der alten recht gegen dem newen vergleycht/ vnnd ſo ordenlich nach ainander/ 

wie ain materi auß der andern endtſpringt vnd flüſſig/ all titel vnd ding hierinn gelert. 

das es nit vnbillich mit dem namen Kaiſerlicher Jnſtitut geʒiert/ darinn der Kaiſer ſeit 

ſchůlmaiſter/ die jugend ſelb vnderweyſen/ vn̄ durch den aller negſten vnd geringſten weg 

ʒů voͤlliger erkhandtnus ſeins rechtens einfůren vnd leren will. Wem hat ſollchs ʒů ewi⸗ 

gem preyß bas gebürt/ dann dem Kaiſer? durch wellichen wolten auch die ſchůler ʒů ſol⸗ 

licher lere ynbrünſtiger bewegt worden ſeyn/ dann durch den Kaiſer? der jn das Abece hie⸗ 

rinn ſelb fürſchreybt. Wer moͤcht doch getreulicher anʒaigen/ wellicher maß deß rechtens 

warer verſtand anfangs ʒůbegreyffenn waͤr/ dann eben durch der Kaiſer? auß welliches 

maieſtet/ Gott der Herr ſoliche recht hat laſſen flieſſen/ deſſen es aigen iſt/ vnd dem ſollich 

recht am maiſten handʒehaben beuolhen? 

    Bey allen voͤlkheren werden die daigern weg mit hoͤchſter muͤhe vnd theüreſtē koſten 

gemacht vnd vnderhalten/on wellich man ſonſt ʒů vnd jn die gwerbſtet vnd laͤndter/ da⸗ 

                                                                                                                                               rinn die 

A4r 

rynn die koſtlichſten guͤter hoͤchſts gewinß funden/nit mag khomen: Dweil aber diſe Jn 

ſtitut die recht khayſerlich landſtraß ſein/ dadurch man ʒů allen burgerlichen polyceien vn̄ 

fridlichen regimenten (ſo der edleſt ſchatʒ auff erden ſein) allerlai tegliche noturfft/ auß der 

ynſel Khayſerlicher rechtbuͤcher fuͤren mag/ vnd aber die ſelb ſtraß etlichen natuͤrlich ge⸗ 

ſchikhten/ doch lateiniſcher ʒungen vnerfarnen laien/ etwas verhagt/ So hab ich Got vn 

ſerm vatern ʒuͦlob/ vnd dankh des empfangenen pfunds/ meinen fleiß denſelben hiemit für 

geʒaigt/ vnd den verʒeunten weg/ ſouil Got gnad verlihen ʒům tail geoffnet. Am maiſten 

das wir all auß natürlicher/ ia auch Goͤtlicher pflicht ſchuldig ſein/ ainer dē andern/ ſouill 

an vnß/ in ſeiner ſachen treulichen ʒefürdern/ vnd mit diſem dreyſſig tauſent ſchrit ʒeraiſen 

welher vnß nur vmb tauſent erfordert. Vnd wiewol ich mich diſer arbait vill ʒeiung vnd 

ſchwach befunden/ auch mir darin ſelb nit gnug gethon/ deßhalben ſie villeicht nit yedem 

gefellig ſein würd: So troͤſtet mich doch/ das ſich derſelben vor mir auch ander vnderſtan⸗ 

den/ ſo weder mich noch ander/ vnſers hungers hierin gnugſam erſettigt. Es moͤgen ye al 

lerlai ding/ erſts anfangs nit ſo angenaͤm/ vnd auff den leſten grad gemaiſtert ſein/ byſſo⸗ 

lang ſie erlicher maß/ durch viler menſchen vrtel/ ʒům voͤlligſten ende/ außberaitt vnd ge⸗ 

balirt werden. Sicht man bey allen handwerkhern/ das ſie itʒo mit der koͤſtlikaitt aller ar⸗ 

bait/ vnſerer vorforn ʒeit weit vbertreffen: warumb ſolt dan̄ in ſchrifftlichen khoͤnſten/ den 

anfengern ir vngemaiſtert werkh in argem fürgerukht werdentdadurch doch die nachuol⸗ 

ger/ daſſelb byß auff den nagel außʒemachen/ vnd mit nothurfftiger ʒier voͤllig herfürʒe⸗ 

ſtreichen/ vrſach moͤgen empfahen. Wenn ſich ein yder außwendig vnd ynwendig/ was 

er waͤr vnd vermoͤcht/ ſelb fleiſſig beſichtiget vnd verſpiegelet: So wurd Got gnad geben 

das ye ainer des andern gebrechen vnd ſchwachait gedultig tragen moͤcht/ vnd kainer ſich 

den agen/ auß ſeins bruͦdern augen ʒeſchuttlen vnderſteen/ er het dann ʒeuor/ den palkhen 

ſelb auß ſeinem geʒogen. Es iſt aber ein alte weldtſucht/ die auch ʒů des Poeten Perſij ʒey⸗ 

ten regirt/ das ſie ir aigen maͤngel auff den rukhen/ vnd irs negſten gebrechen/ für die augē 

pflag ʒůſchreiben. Dabei ichs auch dißmal můß laſſen bleiben. 

    Aber diß bůchs argument/ iſt mit vill worten anʒeʒaigen vnnott/ ſeidmal der titel/ 

vnd die beygelegt figur/ darynn der gantʒen Jnſtitut inhalt/ den augen vnder ainſten für 

geworffen/ deſſelben gůten bericht moͤgen geben/ welher aber diß buͤchlein mit nutʒ ʒůleſen 

vorhat/ der bemůhe ſich anfangs/ dē text aineſt oder ʒwier/ mittelmeſſigs fleiß ʒeuͤberleſen 

auff das er der wort/ ſo yn/ erſtmals ſeltʒam anſehn/ vnd etwas vnuerſtendig ſein/ erinnert 

vnd gewont werd: Derhalben er ſich widerumb ʒům dritten vnd vierdten ʒů der aller fleiſ⸗ 

ſigſten vberleſung ſchikhen/ vnd auff ein yeden ſententʒ/ ia yedes wort/ das ers aigenlich vꝰ 

ſtee/ durch hilff des eend regiſters fleiſſig merkhen vnd erforſchen ſoll/ darʒů ym auch die 

angehefften Erklerung etlicher paragraphen/ nit klainen behelff werden machen. Wo alß 

dann durch ſolh muͤhe/ (quia ius vigilantibus ſcriptum) des texts verſtand gefaſt: mag 

weiter durch hilff der ſummirten figurlen/ deren angehenkht ʒall die ʒifferirten paragra 

phen deſſelben titels aigenlich anʒaigen/ das gantʒ buͤchel/ on ſonder muͤhe/ der gdechtnus 

werden beuolhen/ vnd daſſelb/ ſouil nach gelegenhait eins yden orts guͤten vorgehabten pol 

liceien vnd gewonhaiten. Auch der itʒigen ʒeit vnd leuff: ʒů vnderhaltung des fridens vnd 

burgerlicher ſitlicher ainigkhait/ die not erfordert/ gebraucht werden. Dieweil aber freunt 

licher leſer/ ſolh arbait dir ʒeguͦt beſchehen: ſo wolleſt ſie/ auff mein bitt/ deßhalben vor den 

neidꝰn/ mit guͤtē glimpffen vꝰtaͤding/ vnd was mangel darā erſcheinen/ denſelben notturff 

tig beſſern/ auch vmb das dir gefellig/ nutʒ vnd dienſtlich geſehen wirdt/ Got dem Herren 

ainig dankhen/ vnd in ſeinen gaben preiſen/ Amen.                Geben ʒů Maͤnſe/ nach Chriſti 

vnſers hailands geburt im fünffʒehenhunderten vnd fünff vnd dreiſſigſten iare. 

                                                                                                                             A    iij 

 

 


